
4. Las murias en Tujetsch 
L'emprema muria dil sedischavel tschentaner ch'ei serasada en Surselva, ei plaunsiu era arrivada 
tochen en Tujetsch, nua ch'ella ha caschunau igl onn 1568 la mort a 200 persunas (Pfister p. 43). 
Terribla sgarschur e dolur ha la muria gronda dils onns 1584-85 derasau. En quei temps ha la pesta 
raffau naven 800 persunas, pia la gronda part dalla populaziun tuatschina. Denter quellas unfrendas 
sesanflava era il preziau plevon sur Gion Liem. Tenor la tradiziun er'ei restau a Selva mo dus 
survivents. Els temevien aschi fetg da pegliar in da l'auter la pesta, ch'els mavien las dumengias (aunc 
ditg pli tard) mo tochen ora a Sumsassi per assister en quella distanza al survetsch divin a Sedrun. Per 
evitar tut contact mavi in da vart seniastra e l'auter da vart dretga dil Rein.  

Ils onns 1636-38 ei la malsogna dallas biergnas rutt'ora en Tujetsch. Tenor las indicaziuns historicas 
ein 70 persunas mortas en cuort temps en consequenza da quella sgarscheivla pesta. Da gliez temps 
fuva ei mo in sulet spiritual ella val. Sin instanza digl avat Stöcklin da Mustér ha il prefect dils 
caputschins, pader Ireneus a Lontsch, tarmess il pader Amadeus de Mortara a Tujetsch per gidar 
duront quei trest temps ella pastoraziun. El sez ei vegnius tschaffaus duasga dalla pesta, mo ei staus 
preservaus dalla mort. Concernent igl onn 1637 dalla «Muria dallas biergnas» raquenta pader Placi a 
Spescha ch'in cert Duri de Florin seigi era vegnius infectaus da quella pestilenza. El havevi ina gronda 
biergna dad in maun. El ha lu tertgau tier sesez: Finiu eisi tonaton, mo jeu vi aunc mirar avon tgei tissi 
che quellas biergnas cuntegnan. In mument ch'ils da casa fuvan absents ha el priu in cunti e fatg in 
ferm tagl ella biergna, ord la quala igl ei flessegiau saung encugliau, aua ed ina specia da garnetschs 
sco panetscha. La plaga ei migliurada. Silsuenter han plirs auters applicau il medem recept ed ein era 
mitschai.  

Per ch'il Segner protegi da quella pesta ha Tujetsch fetg probabel decidiu da quei temps da far 
mintg'onn per la vigelgia da s.Gion Battesta, ils 23 da zercladur, ina processiun a Segnas tiels patruns 
encunter la muria: s.Bistgaun e s.Roc. Dapi 1905 ei quella processiun lu vegnida fatga il medem di a 
Zarcuns tiel sanctuari da Nossadunna, e quei duront in tschuppel decennis. Ord motivs dil cuntinuau 
carschament da traffic cun autos sin via han ins entuorn ils anno sissonta stuiu desister da quella 
processiun.  

